Монгол Улсын Их Хурлын 2016 оны намрын ээлжит чуулганы 

Байгаль орчин, хүнс, хөдөө аж ахуйн байнгын хорооны 

11 дүгээр сарын 15-ны өдөр /Мягмар гараг/-ийн 

хуралдааны гар тэмдэглэл


Улсын Их Хурлын гишүүн Х.Баделхан ирц, хэлэлцэх асуудлыг танилцуулж хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр 14 цаг 22 минутад Төрийн ордны “Жанжин Д.Сүхбаатар” танхимд эхлэв.


Чөлөөтэй: Ц.Гарамжав, Б.Саранчимэг, Г.Тэмүүлэн;


Тасалсан: Б.Бат-Эрдэнэ, С.Жавхлан, Я.Санжмятав, Я.Содбаатар, Г.Солтан, Д.Эрдэнэбат.

Нэг. “Хог хаягдлын тухай /шинэчилсэн найруулга/ хууль болон холбогдох бусад хуульд нэмэлт, өөрчлөлт оруулах тухай хуулийн төсөл буцаах тухай Улсын Их Хурлын тогтоолын төсөл.

Хуралдаанд Байгаль орчин, аялал жуулчлалын яамны Хүрээлэн буй орчин, байгалийн нөөцийн удирдлагын газрын дарга Д.Даваасамба, мөн газрын мэргэжилтэн Л.Жаргалсайхан нар оролцов.


Хэлэлцэж буй асуудалтай холбогдуулан Байгаль орчин, хүнс, хөдөө аж ахуйн байнгын хорооны ажлын албаны зөвлөх Б.Мөнхцэцэг, З.Оюунсүрэн нар байлцав.


Улсын Их Хурлын дарга Х.Баделхан хуулийн төсөл буцаах тухай Улсын Их Хурлын тогтоолын төслийг  танилцуулав.


Тогтоолын төсөлтэй холбогдуулан Улсын Их Хурлын гишүүн Ж.Бат-Эрдэнийн тавьсан асуултад Байгаль орчин, аялал жуулчлалын сайд Д.Оюунхорол хариулж, тайлбар хийв.


Х.Баделхан:  -Хог хаягдлын тухай /шинэчилсэн найруулга/ хууль болон холбогдох бусад хуульд нэмэлт, өөрчлөлт оруулах тухай хуулийн төсөл буцаах тухай Улсын Их Хурлын тогтоолын төслийг дэмжье гэсэн санал хураалт явуулъя.

1

90,0 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн А.Сүхбат Улсын Их Хурлын чуулганы нэгдсэн хуралдаанд танилцуулахаар тогтов.


Хуралдаан 09 минут үргэлжилж, 14 цаг 31 минутад өндөрлөв.

Тэмдэглэлтэй танилцсан:


ХУРАЛДААН ДАРГАЛАГЧ, УЛСЫН ИХ ХУРЛЫН ГИШҮҮН





Х.БАДЕЛХАН


Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ


Б.БАТГЭРЭЛ
УЛСЫН ИХ ХУРЛЫН 2016 ОНЫ НАМРЫН ЭЭЛЖИТ ЧУУЛГАНЫ

БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ

2016 ОНЫ 11 ДҮГЭЭР САРЫН 15-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Х.Баделхан:  -Эрхэм гишүүдийн өнөөдрийн амар, амгаланг айлтгая. Байгаль орчин, хүнс, хөдөө аж ахуйн байнгын хорооны өнөөдрийн хуралдаанд ирвэл зохих гишүүдийн 10 гишүүн оролцож байгаа, 3 гишүүн чөлөөтэй байгаа юм байна.

Өнөөдрийн ирц 52,6 хувьтай тул Байнгын хорооны хурал нээснийг мэдэгдье.

Өнөөдрийн хурлаар ганц асуудал хэлэлцэнэ. Үүнийг би та нөхдөд танилцуулъя. “Хог хаягдлын тухай /шинэчилсэн найруулга/ хууль болон холбогдох бусад хуульд нэмэлт, өөрчлөлт оруулах тухай хуулийн төсөл буцаах тухай Улсын Их Хурлын тогтоолын төслийг хэлэлцэнэ.

Хэлэлцэх асуудалтай холбоотой гишүүдэд санал, асуулт байна уу?

-Байхгүй байна.

Хэлэлцэх асуудлаа баталлаа.

Товчхон мэдээлэл хийе. 2012-2016 оны Улсын Их Хурлын бүрэн эрхийн хугацаанд батлагдсан боловч Монгол Улсын Их Хурлын чуулганы хуралдааны дэгийн тухай хуулийн 53 дугаар зүйлд заасан журмын дагуу Улсын Их Хуралд эцсийн найруулгыг танилцуулах, ёсчлох, Төрийн мэдээлэл эмхэтгэлд хэвлэн нийтлэх ажиллагаа хийгдээгүй Хог хаягдлын тухай /шинэчилсэн найруулга/ хууль болон түүнийг дагалдан өргөн мэдүүлсэн Хог хаягдлын тухай хууль хүчингүй болсонд тооцох тухай, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай, Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай, Зар сурталчилгааны тухай хуульд өөрчлөлт оруулах тухай, Үйлдвэрлэл, технологийн паркын эрх зүйн байдлын тухай хуульд нэмэлт, өөрчлөлт оруулах тухай хуулиудыг буцаах тухай асуудлыг хэлэлцэж байна.

Өмнө нь энэ хуультай адил Эрүүгийн хэрэг хянан шийдвэрлэх тухай, Хууль сахиулах ажиллагааны тухай, Прокурорын байгууллагын тухай, Шүүхийн шийдвэр гүйцэтгэх тухай, Гэр бүлийн хүчирхийллийн тухай хуулиуд ёсчлогдож хуулийн хүчинтэй болоогүй тул Хууль зүйн байнгын хорооны дүгнэлтийг үндэслэн Улсын Их Хурлаар хэлэлцэж хууль санаачлагчид буцаасан болно. Өөрөөр хэлбэл, Засгийн газарт буцаасан болно. Тийм учраас энэ хууль ч гэсэн эрх зүйн акт болохын хувьд эрх зүйн актыг батлах эрх зүйн субъект баталж ёсчилж хүчин төгөлдөр болсноор хэм хэмжээ нь болж хэрэгжих ёсгүй юм. Энэ утгаараа дээрх хуулиудыг хүчинтэй хууль гэж үзэх хууль зүйн үндэслэл байхгүй байна гэж үзээд хуулиудыг хууль санаачлагчид нь буцаах тухай Улсын Их Хурлын тогтоолын төслийг чуулганы нэгдсэн хуралдаанд танилцуулж батлуулах нь зүйтэй гэсэн санал оруулж байна.

Энэ хэлэлцэж байгаа асуудалтай холбогдуулан асуулт асуух, санал хэлэх хүн байна уу?

Миний саналаар бол шууд батлаад явуулчихвал яасан юм бэ гэсэн ийм санал байна.

-Асуух асуулт байхгүй юу?

-Оюунхорол гишүүн санал хэлье.

Д.Оюунхорол:  -Байнгын хорооны гишүүдийн энэ өдрийн амгаланг айлтгая. Улсын Их Хурлын чуулганы дэгийн тухай хуулиар ёсчлон батлагдаж чадаагүй удчихсан, өмнө нь бас ийм таван хууль буцсан учраас үүнтэй адилтгаж энэ хуулийг татаж авч Засгийн газар дахин өргөн барина гэж байгаа энэ процедурыг зөв гэж бодож байна. Тэгээд Засгийн газраас ажлын хэсэг байгуулагдаад өргөн барьсны дараа манай Их Хурлын Байнгын хороон дээр ажлын хэсгийг хурдан байгуулж энэ Хог хаягдлын тухай хууль болон холбогдох бусад хуулийн зохицуулалтуудыг яаралтай шийдвэрлэх шаардлагатай. Тэгэхээр Байнгын хороон дээр ажлын хэсэг гаргаад энд нэг их нэмэлт, өөрчлөлт орохгүй, олон сар хэлэлцэгдсэн боломжийн гайгүй хууль байгаа. Соёрхон баталж чадаагүй учраас ажлын хэсэг гаргаад Байнгын хороо шуурхай ажиллавал зүгээр байх аа гэж бодож байна.

Х.Баделхан:  -Бат-Эрдэнэ гишүүн.

Ж.Бат-Эрдэнэ:  -Энэ дэгийнхээ дагуу буцаж байгаа юм байна гэж ойлгосон, тийм үү? Тэгээд хууль санаачлагчаас буцаад эргээд ирэх юм байна шүү дээ, зөв үү? Энэ дэгийн хувьд л буцааж байна, түүнээс биш, ороод ирэхээр нь хэдүүлээд дэмжээд явна, тийм үү?

Х.Баделхан:  -Өөр асуулт, санал байхгүй бол ингээд тасаллаа.

Одоо санал хураах томьёоллыг би уншъя.

Хог хаягдлын тухай /шинэчилсэн найруулга/ хууль болон түүнийг дагалдан өргөн мэдүүлсэн Хог хаягдлын тухай хууль хүчингүй болсонд тооцох тухай, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай, Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай, Зар сурталчилгааны тухай хуульд өөрчлөлт оруулах тухай, Үйлдвэрлэл, технологийн паркын эрх зүйн байдлын тухай хуульд нэмэлт, өөрчлөлт оруулах тухай хуулиудыг буцаах тухай хуулиудыг буцаах нь зүйтэй гэсэн саналын томьёоллоор санал хураая.

Санал хураалт явуулъя.


Хуралдаанд 10 гишүүн оролцож 9 хүн дэмжиж, 90 хувийн саналаар энэ санал дэмжигдлээ. Би тогтоолын төслийг бас танилцуулах ёстой юм байна, танилцуулчихъя.


Монгол Улсын Их Хурлын тогтоол.


 Хог хаягдлын тухай хууль болон холбогдох бусад хуульд нэмэлт, өөрчлөлт оруулах тухай хуулийн төсөл буцаах тухай.


Монгол Улсын Их Хурлын тухай хуулийн 43 дугаар зүйлийн 41.1 дэх хэсгийг үндэслэн Монгол Улсын Их Хурлаас ТОГТООХ нь:


1.Монгол Улсын Их Хурлын чуулганы хуралдааны дэгийн тухай хуулийн 53 дугаар зүйлд заасан журмын дагуу Улсын Их Хурал эцсийн найруулгуудтай танилцах, ёсчлох, Монгол Улсын Ерөнхийлөгчид илгээх, Төрийн мэдээлэлд хэвлэн нийтлэх ажиллагаанууд хийгдээгүй тул Монгол Улсын Их Хурлаас 2016 оны 5 дугаар сарын 19-ний өдөр баталсан  Хог хаягдлын тухай /шинэчилсэн найруулга/ хууль болон түүнийг дагалдан өргөн мэдүүлсэн Хог хаягдлын тухай хууль хүчингүй болсонд тооцох тухай, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай, Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай, Зар сурталчилгааны тухай хуульд өөрчлөлт оруулах тухай, Үйлдвэрлэл, технологийн паркын эрх зүйн байдлын тухай хуульд нэмэлт, өөрчлөлт оруулах тухай хуулиудыг хууль санаачлагчид нь буцаасугай.


2.Энэ тогтоолыг батлагдсан өдрөөс эхлэн дагаж мөрдсүгэй гэсэн ийм тогтоолын төсөл байна. Одоо санал, дүгнэлтийг манай Сүхбат гишүүн чуулганы нэгдсэн хуралдаанд танилцуулна.


Өнөөдрийн хуралдаанаар хэлэлцэх асуудал дууссан тул Байнгын хорооны хуралдаан хаасныг мэдэгдье. Та бүхэнд баярлалаа.


Бичлэг буулгасан:


ПРОТОКОЛЫН АЛБАНЫ ШИНЖЭЭЧ



Б.БАТГЭРЭЛ

